
 ቁጥር 2

ከመጠማትህ በፊት ጉድጓድህን ቆፍር
መግቢያ

- እስከምንጠማ ድረስ በመጠበቅ የውሃ ጉድጓድ ለመቆፈር  መቆየት የለብንም እስከ መጨረሻ ሰዓት ከቆየን የሚያስፈልገንን ውሃ ከማግኘታችን በፊት ከውሃ ጥም የተነሳ ልንሞት እንችላለን። ስለዚህ ጥማት ከዚያም ሞት ከመምጣቱ በፊት ቀደም ብለን መዘጋጀት ይኖርብናል።
በክርስትና ህይወትም የመንፈሳዊ ጥማት ጊዜ ይመጣል ይህ ከመምጣቱ በፍት ጥማታችንን ልናረካበት የሚንችል ጉድጓድ ዛሬውኑ፣ ሳንዘገይ፣ ችላ ሳንል መቆፈር አለብን።

የዉሃዉ ጉድጓድ ለምን ያስፈልጋል?
1. ለፈተና ቀን መዘጋጀት ያስፈልጋል።
· የክርስትና ህይወት በፈተና የተሞላ ነው። ከከሳሻችን ሰይጣን የተነሳ ወይም ከሥጋችን ምኞት የተነሳ በህይወታችን ብርቱ ሰልፍ የሚገጥመን ጊዜ አለ (1 ጴጥ 5፡8፣ ያዕ 1፡14፣ ማር 7፡21-23)
· ፈተና በቀላሉ መታየት ያለበት ጉዳይ አይደለም። ከሀጢኣት የተነሳ ልባችንን ሊደነድን ይችላል ወይም ከፈተና የተነሳ ልንወድቅ እንችላለን። (ዕብ 3፡12-13፣ ሉቃ 8፡13)
 ታድያ በዚያን ሰዓት ጥማችንን የምናረካበት ጉድጓድ አለን?
2. የመናወጥ ጊዜ ሊመጣ ይችላል።
· የክርስትና ህይወት ጉዞ ሁል ጊዜ ቀላል አይደለም። በመሆኑም ኢየሱስና ጳዉሎስ ደቀመዛሙሮቶቻቸዉን   ሲያስጠነቅቁ እናነባለን (ዮሐ 16፡33፣ ሐዋ 14፡21-22)
· የሚያጋጥሙን ፈተናዎችና መናወጦች ልዩ ልዩ ናቸው አንዳንዶቹ ክርስቲያን ስለሆንን የሚደርሱብን ሲሆን ሌሎቹ ደግሞ በተፈጥሮ ሰዎች ስለሆንን የሚከሰቱ እንደ በሽታ፣ ሞት፣ ስራ መጣት፣ ጦርነት የመሳሰሉ ናቸዉ (2 ጢሞ 3፡12)
ስለዚህ ከወዲሁ ለክፉ ወይም ለፍርድ ቀን መጠባበቂያ መንፈሳዊ ጉድጓዳችንን ብናዘጋጅ ይሻላል። 
3. የፍርድ ቀን ይመጣል።
· ዓለም ሁሉ ለፍርድ የሚቀረብበት ወይም ሁላችንም በክርስቶስ ፍርድ ፊት የምንቆምበት ቀን አለ(ሐዋ 17፡30-31፣ ሮሜ 14፡10-12፣ 2 ቆሮ 5፡10)

· ይህ ቀን ለጥቂቶች የመዳን ቀን ሲሆን፣ ለሌሎች የከፋ የፍርድ ቀን ነው። አንዳንዶቹ መልካም ዜና ይሰማሉ። ሌሎቹ የሚያስፈራ፣ የሚያሸብር ቃል ይሰማሉ። (ማቴ 26፡34፣ ማቴ 26፡41)
በዚያን ቀን ጥማችንን ለማርካት ጉድጓድ መቆፈር ብንጀምር ጊዜ የለንም።
ታድያ መንፈሳዊ ጉድጓድ ምንድነው?
እግዚአብሔር ለእኛ ከለው ታላቅ ፍቅር የተነሳ በአንድ ልጁ ደም ዋጀን። በክርስቶስ ኢየሱስ ልጆች እንሆን ዘንደ ወሰነን። እኛም የእውነትን ቃል የክርስቶስን ወንጌል ሰምተን የክርስቶ ወገን ወደሆኑት ተጨመርን። አምነንም በክርስቶስ በመሆን - ተስፋ ሆኖ በተሰጠው መንፈስ ቅዱስ ማህተም ታተምን።

እግዚአብሔር በፊቱ ለእርሱ ሥራ የተለየን ቅዱሳን እንድንሆን፣ ራስ ወደሆነው ወደ ክርስቶስ በነገር ሁሉ እንድናድግና፣ በመጨረሻም ለክብሩ ምስጋና ለመሆንና የርስቱ ተካፈዮች እንድንሆን ነው። የእግዚአብሔር ቃል - በክርስቶስ ደህንነት መግኘታችን ብቻ ሳይሆን በመንፈሳዊ ህይወታችን ማደግ እንዳለብን ያሳስባል። (2 ጴጥሮስ 3፡18፣ 1 ጴጥሮስ 2፡2፣ 

· “እንደማያፍርና የእውነትን ቃል በትክክል እንደሚያስረዳ፣ የተመሠከረለት ሠራተኛ፣አድርገህ  በእግዚአብሔር ፊት ልታቀርብ ትጋ።” 2 ጢሞቴዎስ 2፡15
· “መጠራታችሁንና መመረጣችሁን ለማጽናት ከፊት ይልቅ ትጉ።” 2 ጴጥሮስ 1፡10 - በመሉ ትጋት እነዚህን ብታደርጉ (….) አትሰናከሉም፣ ወደ ዘላለማዊ መንግሥት መግባት በሙላት ይሰጣችሗል።
· “ስለዚህ ስለ ክርስቶስ የተሰጠውን የመጀመሪያ ትምህርት ትተን ወደ ብስለት እንሂድ” ዕብራውያን 6፡1
ስለዚህ መንፈሳዊ የውሃ ጉድጓድ መቆፈር ማለት -  ለመከራ ወይም ለፈተና ቀን የሚሆን፣ ለፍርድ ቀን መልስ ሊሆነን የሚችልን መንፈሳዊ ዕድገት በህይወታችን ማምጣት ማለት ነው። 

መንፈሳዊ ዕድገት እንዴት ሊመጣ ይችላል?

1. ምርጫ ማድረግ - መንፈሳዊ ዕድገት የምርጫ ጉዳይ ነው።
· ለማደግ ውሳኔ ያስፈልጋል። (ዮሐንስ 6፡27፣ ፊልጵስዮስ 2፡12)
· “ወንድሞች ሆይ እኔ ገና እንደያዝሁት አድርጌ ራሴን አልቈጥርም፣ ነገር ግን አንድ ነገር አደርጋለሁ፣ ከሗላዬ ያለውን እየረሳሁ ከፊቴ ወዳለው እዘረጋለሁ። እግዚአብሔርም በክርስቶስ ኢየሱስ ወደ ላይ ስለጠራኝ፣ ሽልማት ለመቀዳጀት ወደ ግብ እፈጥናለሁ።”  ፊልጵስዮስ 3፡13-14
· ለማደግ - ሙሉ ትጋት ያስፈልጋል። (2 ጴጥሮስ 1፡5፣ 1፡10) ምርጫ አድርጋን፣ በሙሉ ትጋት ዕለት በዕለት ህይወታችንን ማለማመድ አለብን።
· “እግዚአብሔርን ከማያከብርና ርባና ቢስ አፈ ታሪክን ከአሮጊቶች ተረታ ተረት ራቅ፣ ይልቁንም ለእውነተኛ መንፈሳዊ ህይወት ራስህን አሠልጥን። የአካል ብቃት ልምምድ ለጥቅት ነገር ይጠቅማልና፣ ለእውነተኛ መንፈሳዊ ህይወት ራስን ማሠልጠን ግን ለአሁኑም ሆነ ለሚመጣው ህይወት ተስፋ ስላለው ለሁለቱም ይጠቅማል።” 1 ጢሞቴዎስ 4፡7-8

2. ለማደግ ምርጫ ከደረግን እግዚአብሔር እንደሚረዳን ማወቅ አለብን። (1 ቆሮንቶስ 15፡58፣ ማቴዎስ 11፡28-30)

· “በእናንተ መልካምን ሥራ የጀመረው እርሱ እስከ ክርስቶስ ኢየሱስ ቀን ድረስ ከፍጻሜው እንደሚያደርስ እርግጠኛ ነኝ።” ፊልጵስዮስ 1፡6
3. እግዚአብሔር በክርስቶስ የሰጠንን ጸጋ፣ ጥበብ፣ ክብር፣ ስልጣን፣ ህይወት ትልቅ እንደሆነ ማስተዋል አለብን። በእግዚአብሔር የከበርን ሰዎች ነን። በእግዚአብሔር አምሳል የተፈጠርንና በምድር ሁሉ ላይ ሥልጣን የተሰጠን ፍጡሮች ነን። አንድያ ልጁን አሰልፎ እስከመስጠት ድረስ - እግዚአብሔር የወደደን ነን። 
ስለዚህ ብቃት የሰጠን፣ ከፍ ከፍ የደረገን እግዚአብሔር ስለሆነ እራሳችንን ዝቅ አናድርግ። እንደ ሐዋርያዉ ጰውሎስ “ሀይልን በሚሰጠኝ በእርሱ ሁሉን ማድረግ እችላለሁ።” ፊልጵስዮስ 4፡13 -- ማለት አለብን። 
እግዚአብሔር እኛን እንደሚያየን እንጂ እኛ እራሳችንን እንደምንገምተው አንኑር።
4. ለመንፈሳዊ ዕድገት አላማ ሊኖረን ያስፈልጋል።
· የባህሪ ለውጥ ዓላማ - ክርስቲያን በመንፈሳዊ ህይወቱ ለማደግ ከፈለገ - የባህሪ ለውጥ ማድረግ አለበት።
· “እግዚአብሔር አስቀድሞ ያወቃቸውን የልጁን መልክ እንዲመስሉ አስቀድሞ ወሰናቸው።” ሮሜ 8፡29
· “እኛ ሁላችን ባልተሸፈነ ፊት የጌታን ክብር እንደ መስተዋት እያንጸባረቅን፣ የእርሱን መልክ እንድንመስል ከክብር ወደ ክብር እንለወጣለን፣ ይህም የሚሆነው መንፈስ ከሆነ ጌታ ነው።” 2 ቆሮንቶስ 3፡18
· ስለዚህ የመንፈሳዊ ዕድገት ዋና ዓላማ ክርስቶስን ለመምሰል ወደዚያ ማደግ ነው። ክርስቶስን ለመምሰል - በጌታ ጸጋና ዕውቀት ማደግ ያስፈልጋል።
· የመንፈሳዊ ሥራ ዓላማ -  ዕድገታችን በግልም በጋራም መሆን አለበት። 
· “አካል ሁሉ በሚያገናኘው ጅማት እየተያያዘና እየተጋጠመ፣ እያንዳንዱ ክፍል የራሱን ሥራ እያከናወነ በፍቅር ያድጋል፣ ራሱንም ያንጻል።” ኤፌሶን 4፡16
· ስለዚህ እግዚአብሔር የሰጠንን ፀጋ በማወቅና በመጠቀም ለመንፈሳዊ ሥራ በአንድ ዓላማ መሥራት ያስፈልጋል። 
· የእግዚአብሔር ነገር በእኛ መካከል ሊያድግ የሚችለው እያንዳንዱ አካል የራሱን ተግባር ሲፈጽም ብቻ ነው።
5. ለመንፈሳዊ ዕድገት የህይወት ልምምድ ያስፈልጋል።
· ዘወትር የእግዚአብሔርን ቃል ማንበብ፣ መፀለይ፣ ለእግዚአብሔር የምስጋና መዝሙር ማቅረብ፣ ሌሎችን እግዚአብሔር በሰጠን ፀጋ ማገልገል፣ ህብረት ማድረግ - ለመንፈሳዊ ዕድገት መሠረቶች ናቸው። (1 ጴጥ 2፡2፣ መዝ 19፡7-11፣ ዕብ 4፤16፣ ፊል 4፡6-7፣ 2 ጢሞ 2፡2)
ማጠቃልያ፡
እግዚአብሔር ከታላቅ ፍቅሩ የተነሳ የህይወትን ጥማት እንዲያረኩ ለአንተ የሰጠውን “የደህንነት ጉድጓድ” ከቸልተኝነት የተነሳ በጠላት እንዲዘጉ ትተን ከሆነ -  ዛሬ እንደገና መቆፈር አለብን። 
· መንፈሳዊ የውሃ ጉድጓድ ቁፋሮ ተጀምሯል። እግዚአብሔር ዘላለማዊ ደህንነትን፣ ለዘላለም ጥምን የሚያረካ የህይወትን ውሃ በፊታችን አስቀምጧል። ( ኢሳ 12፡1-3፣ ዮሐ 4፡13-14፣ ዮሐ 7፡37-39፣ ራዕ 22፡16-17)
· ከእኛ የሚፈለገው - ይሳቅ እንዳደረገው - በጠላት የተዘጉትን የውሃ ጉድጓዶች መልሰን መክፈት ነው። (ዘፍ 26፡15፣ ዘፍ 26፡28፣ ዘፍ 26፡30) 

· ምንጮቹ ውሃ እንዲያፈልቁ - ጉድጓዶቹን በጥልቀት መቆፈር አለብን፡፡
                                                               ጌቱ ቢፍቱ (ዶ/ር)

